
BOSHLANG‘ICH SINF 
O‘QUVCHILARIDA 
TANQIDIY FIKRLASHNI 
SHAKLLANTIRISH

Sharofova Feruza Qavmiddinbek qizi
Nizomiy nomidagi O‘zbekiston milliy pedagogika universiteti magistranti

https://orcid.org/0009-0001-9910-8745
Annotatsiya: Ushbu maqolada boshlang‘ich sinf o‘quvchilarida tanqidiy fikrlashni shakllantirishning pedagogik ahami-
yati yoritilgan. Ta’lim jarayonida tanqidiy fikrlash ko‘nikmalarini rivojlantirish o‘quvchilarning mustaqil fikrlashi, tahlil 
qilish, taqqoslash va xulosa chiqarish qobiliyatlarini oshiradi. Maqolada interfaol metodlar, muammoli vaziyatlar hamda 
zamonaviy pedagogik texnologiyalar orqali tanqidiy fikrlashni rivojlantirish usullari ko‘rib chiqilgan.

Kalit so‘zlar: tanqidiy fikrlash, boshlang‘ich ta’lim, interfaol metodlar, mustaqil fikrlash, pedagogik texnologiyalar.
Abstract: This article discusses the pedagogical importance of developing critical thinking skills in primary school stu-
dents. The formation of critical thinking in the learning process enhances students’ abilities to think independently, analyze 
information, compare ideas, and draw conclusions. The paper examines effective ways of developing critical thinking 
through interactive methods, problem-based learning, and modern educational technologies.

Key words: critical thinking, primary education, interactive methods, independent thinking, educational technologies.
Аннотация: В данной статье рассматривается педагогическая значимость формирования критического мыш-
ления у учащихся начальных классов. Развитие навыков критического мышления в учебном процессе способ-
ствует формированию у обучающихся умений самостоятельного мышления, анализа, сравнения и обобщения. 
Особое внимание уделяется использованию интерактивных методов, проблемных ситуаций и современных педа-
гогических технологий.

Ключевые слова: критическое мышление, начальное образование, интерактивные методы, самостоятельное 
мышление, педагогические технологии.

KIRISH
Hozirgi kunda globallashuv, axborot texnologiyalarining jadal rivojlanishi hamda jamiyat hayotining barcha 

sohalariga zamonaviy innovatsion yondashuvlarning kirib kelishi ta’lim tizimi oldiga mutlaqo yangi talab va vazi-
falarni qo‘ymoqda. Bugungi jamiyat nafaqat muayyan bilimlarga ega bo‘lgan, balki o‘z fikrini mustaqil ravishda 
shakllantira oladigan, turli vaziyatlarni tahlil qiladigan va asosli qarorlar qabul qila oladigan shaxslarni talab etadi. 
Shu nuqtayi nazardan qaralganda, ta’lim jarayonining barcha bosqichlarida, ayniqsa, boshlang‘ich ta’limda 
o‘quvchilarda tanqidiy fikrlash ko‘nikmalarini shakllantirish dolzarb pedagogik muammo sifatida namoyon 
bo‘lmoqda. Boshlang‘ich ta’lim shaxs kamolotining eng muhim bosqichi hisoblanadi. Aynan shu davrda bola-
ning dunyoqarashi, bilish faoliyati, fikrlash uslubi va o‘rganishga bo‘lgan munosabati shakllanadi. Agar ushbu 
bosqichda o‘quvchi faqat tayyor bilimlarni yod olishga o‘rgatilsa, u keyingi ta’lim bosqichlarida mustaqil fikr yuri
tishda qiyinchiliklarga duch keladi. Shu sababli boshlang‘ich sinflardanoq o‘quvchilarni fikrlashga undash, savol 
berishga o‘rgatish hamda o‘z fikrini asoslab bera olish ko‘nikmalarini rivojlantirish muhim ahamiyat kasb etadi.

Tanqidiy fikrlash tushunchasi pedagogika va psixologiya fanlarida keng qo‘llaniladigan tushunchalardan 
biri bo‘lib, u shaxsning axborotni ongli ravishda qabul qilishi, uni tahlil etishi, baholashi va umumlashtira olishi 
bilan tavsiflanadi. Tanqidiy fikrlovchi o‘quvchi berilgan ma’lumotni shunchaki qabul qilib qolmaydi, balki uning 
mazmun-mohiyatini anglashga, sabab va oqibatlarni aniqlashga intiladi. Boshlang‘ich sinf o‘quvchilarida 
tanqidiy fikrlashni shakllantirish esa ularning bilish jarayonlarini faollashtirib, ta’lim samaradorligini oshiradi.

Boshlang‘ich sinf o‘quvchilarining yosh va psixologik xususiyatlarini hisobga olgan holda, tanqidiy fikrlashni 
shakllantirish jarayoni bosqichma-bosqich amalga oshirilishi lozim. Bu yoshdagi bolalarda tafakkur asosan 

ko‘rgazmali-obrazli xarakterga ega bo‘lib, mantiqiy fikrlash asta-sekin rivojlanib boradi. Shu bois o‘qituvchi dars 
jarayonida ko‘rgazmali vositalar, o‘yin elementlari, hayotiy misollar va muammoli vaziyatlardan keng foyda-
lanishi zarur. Ushbu usullar o‘quvchilarda fikrlash jarayonini faollashtirib, ularni mustaqil xulosa chiqarishga 
undaydi.

Tanqidiy fikrlashni rivojlantirishning muhim jihatlaridan biri – o‘quvchilarda savol berish madaniyatini shakl
lantirishdir. Savol bera olgan o‘quvchi fikrlay oladi, tahlil qiladi va bilimga nisbatan ongli munosabatda bo‘ladi. 
Boshlang‘ich sinfda o‘qituvchi tomonidan beriladigan ochiq turdagi savollar, muammoli topshiriqlar hamda 
bahs-munozaraga asoslangan mashg‘ulotlar o‘quvchilarning tanqidiy fikrlash ko‘nikmalarini rivojlantirishda 
samarali hisoblanadi. Bunday yondashuv o‘quvchilarning faolligini oshirib, dars jarayonini qiziqarli va mazmunli 
qiladi.

O‘zbekiston Respublikasi ta’lim tizimida amalga oshirilayotgan islohotlar ham o‘quvchilarda tanqidiy va 
ijodiy fikrlashni rivojlantirishga alohida e’tibor qaratilayotganini ko‘rsatadi. Davlat ta’lim standartlari va o‘quv 
dasturlarida kompetensiyaviy yondashuv asos qilib olinib, o‘quvchilarning nafaqat bilimlari, balki ularning 
amaliy ko‘nikmalari va hayotiy kompetensiyalarini shakllantirishga yo‘naltirilgan vazifalar belgilangan. Bu jara
yonda tanqidiy fikrlash asosiy kompetensiyalardan biri sifatida qaraladi. Boshlang‘ich ta’limda tanqidiy fikrlashni 
shakllantirishda interfaol ta’lim metodlarining o‘rni beqiyosdir. Jumladan, aqliy hujum, klaster, INSERT, Venn 
diagrammasi, rolli o‘yinlar hamda kichik guruhlarda ishlash kabi metodlar o‘quvchilarning fikrlash faolligini oshi-
radi. Ushbu metodlar orqali o‘quvchilar o‘z fikrlarini erkin bayon etish, boshqalarning fikrlarini tinglash va tahlil 
qilish imkoniyatiga ega bo‘ladilar. Natijada dars jarayoni o‘quvchi markazli tus olib, o‘qituvchi yo‘naltiruvchi 
va maslahat beruvchi rolini bajaradi. Tanqidiy fikrlashni rivojlantirish faqat o‘quvchilarning intellektual rivojiga 
emas, balki ularning shaxsiy sifatlariga ham ijobiy ta’sir ko‘rsatadi. Mustaqillik, mas’uliyat, o‘z fikriga ishonch, 
muloqot madaniyati va tolerantlik kabi fazilatlar tanqidiy fikrlash jarayonida shakllanadi. Bu esa o‘quvchilarning 
jamoada ishlash, ijtimoiy munosabatlarga kirishish hamda kelajakdagi kasbiy faoliyatida muvaffaqiyatli bo‘lish-
lariga zamin yaratadi.

Shuningdek, tanqidiy fikrlashni shakllantirish o‘quvchilarning o‘qishga bo‘lgan motivatsiyasini oshiradi. 
O‘quvchi o‘z fikri qadrlanayotganini his qilganida, dars jarayonida faol ishtirok etishga intiladi va bilim olishga 
nisbatan qiziqishi ortadi. Bu holat boshlang‘ich sinfda ta’lim sifatining oshishiga hamda mustahkam bilim asosla-
rining shakllanishiga olib keladi. Boshlang‘ich sinf o‘qituvchisining bu jarayondagi roli alohida ahamiyatga ega. 
O‘qituvchi nafaqat bilim beruvchi, balki o‘quvchilarning fikrlash jarayonini boshqaruvchi va ularni to‘g‘ri yo‘nal-
tiruvchi shaxs bo‘lishi lozim. Darsni rejalashtirishda o‘qituvchi o‘quvchilarning yosh xususiyatlari, qiziqishlari 
va individual imkoniyatlarini hisobga olgan holda tanqidiy fikrlashga yo‘naltirilgan topshiriqlarni tanlashi zarur. 
Bugungi kunda pedagogika fanida boshlang‘ich sinf o‘quvchilarida tanqidiy fikrlashni shakllantirish masalasi 
bo‘yicha ko‘plab ilmiy tadqiqotlar olib borilmoqda. Ushbu tadqiqotlarda tanqidiy fikrlashni rivojlantirishning 
nazariy asoslari, metod va vositalari hamda pedagogik shart-sharoitlari keng yoritilgan. Bu esa mazkur mavzu-
ning ilmiy-amaliy ahamiyatga ega ekanligini ko‘rsatadi. Xulosa qilib aytganda, boshlang‘ich sinf o‘quchilarida 
tanqidiy fikrlashni shakllantirish zamonaviy ta’limning ustuvor vazifalaridan biri hisoblanadi. Ushbu jarayon 
o‘quvchilarning bilish faoliyatini faollashtiradi, ularni mustaqil fikrlashga o‘rgatadi va kelajakda ongli, mas’uliyatli 
hamda raqobatbardosh shaxs bo‘lib shakllanishlariga mustahkam asos yaratadi. Shu sababli boshlang‘ich 
ta’lim jarayonida tanqidiy fikrlashni rivojlantirishga qaratilgan metod va texnologiyalardan samarali foydalanish 
bugungi kun ta’limining eng dolzarb masalalaridan biridir.

MAVZUGA OID ADABIYOTLAR SHARHI
Boshlang‘ich sinf o‘quvchilarida tanqidiy fikrlashni shakllantirish muammosi pedagogika va psixologiya 

fanlarida ko‘p yillardan buyon tadqiq etib kelinayotgan dolzarb ilmiy yo‘nalishlardan biri hisoblanadi. Mazkur 
muammo bo‘yicha olib borilgan tadqiqotlarni tahlil qilish shuni ko‘rsatadiki, tanqidiy fikrlash tushunchasi dastlab 
umumiy tafakkur nazariyasi doirasida shakllangan bo‘lib, keyinchalik ta’lim jarayoni bilan uzviy bog‘langan 
holda rivojlangan. Falsafiy va psixologik manbalarda fikrlash insonning bilish faoliyatidagi eng yuqori jarayon 
sifatida talqin qilinadi, tanqidiy fikrlash esa aynan ushbu jarayonning ongli, tahliliy va baholovchi shakli sifatida 
izohlanadi. Shu nuqtayi nazardan, tanqidiy fikrlashning nazariy asoslarini o‘rganish boshlang‘ich ta’lim amali-
yoti uchun muhim metodologik poydevor vazifasini bajaradi.

Mashhur shveysariyalik psixolog J. Piaje bolalar tafakkurining rivojlanish bosqichlarini ilmiy asoslab, bosh-
lang‘ich maktab yoshida mantiqiy operatsiyalar shakllana boshlashini ta’kidlagan hamda aynan ushbu davrda 
tahlil qilish, taqqoslash, umumlashtirish kabi aqliy amallarni rivojlantirish muhimligini ko‘rsatib bergan. Uning 
fikricha, bolaning faol bilish jarayoni mustaqil fikrlashning shakllanishiga olib keladi, bu esa tanqidiy fikrlashning 
dastlabki unsurlarini vujudga keltiradi. 

L. S. Vigotskiy tomonidan ilgari surilgan madaniy-tarixiy rivojlanish nazariyasi ham tanqidiy fikrlashni shakl-
lantirish masalasida muhim ahamiyatga ega bo‘lib, olim ta’lim va rivojlanish o‘rtasidagi o‘zaro bog‘liqlikni asoslab 
bergan. U o‘zining “yaqin rivojlanish zonasi” tushunchasi orqali o‘quvchilarning kattalar va tengdoshlar bilan 
hamkorlikdagi faoliyati natijasida yuqori darajadagi fikrlash ko‘nikmalariga ega bo‘lishini isbotlagan. Mazkur 
qarashlar boshlang‘ich sinf o‘quvchilarida tanqidiy fikrlashni shakllantirish jarayonida o‘qituvchining rahbarlik va 
yo‘naltiruvchi rolini ilmiy jihatdan asoslaydi.

Amerikalik pedagog va faylasuf J. Dyui o‘zining pragmatik pedagogik konsepsiyasida tanqidiy fikrlashni 
muammoli vaziyatlar orqali rivojlantirish g‘oyasini ilgari surgan bo‘lib, u ta’lim jarayonida o‘quvchilarni hayotiy 
muammolar asosida fikrlashga o‘rgatish zarurligini ta’kidlaydi. J. Dyuining fikricha, o‘quvchi bilimni tayyor 
shaklda qabul qilmasdan, balki izlanish, tajriba va muhokama jarayonida egallaganida tanqidiy fikrlash sama-
rali shakllanadi. Ushbu g‘oyalar bugungi kunda ham zamonaviy ta’lim metodlarining nazariy asosi sifatida keng 
qo‘llanilmoqda.

Tanqidiy fikrlash masalasini tizimli ravishda tadqiq etgan olimlardan biri B. Blum bo‘lib, u tomonidan ishlab 
chiqilgan taksonomiya ta’lim jarayonida fikrlash darajalarini aniqlash va rivojlantirishda muhim vosita hisobla-
nadi. Blum taksonomiyasida bilim, tushunish va qo‘llash quyi darajalar sifatida, tahlil, sintez va baholash esa 
yuqori darajadagi fikrlash ko‘nikmalari sifatida qaraladi. Aynan ushbu yuqori darajalar tanqidiy fikrlash bilan 
chambarchas bog‘liq bo‘lib, boshlang‘ich sinf o‘quvchilarini bosqichma-bosqich ushbu darajalarga olib chiqish 
ta’limning muhim vazifalaridan biri sifatida talqin etiladi.

R. Ennis tanqidiy fikrlashni mantiqiy, reflektiv va asoslangan fikrlash jarayoni sifatida izohlab, uni rivoj
lantirish uchun o‘quvchilarda savol berish, dalillarni baholash hamda asosli xulosa chiqarish ko‘nikmalarini 
shakllantirish zarurligini ta’kidlaydi. D. Xalpern esa tanqidiy fikrlashni kundalik hayotda va ta’lim jarayonida 
to‘g‘ri qaror qabul qilishga xizmat qiladigan ongli fikrlash shakli sifatida baholab, uni rivojlantirish uchun maxsus 
pedagogik strategiyalar va metodlarni qo‘llash lozimligini ko‘rsatadi.

Xorijiy tadqiqotlarda tanqidiy fikrlash ko‘pincha 21-asr ko‘nikmalarining asosiy tarkibiy qismi sifatida 
qaraladi hamda u ijodkorlik, muammoli fikrlash, hamkorlik va kommunikativ kompetensiyalar bilan uzviy bog‘liq 
holda o‘rganiladi. MDH davlatlari olimlarining ilmiy ishlarida ham tanqidiy fikrlashni rivojlantirish masalasiga 
alohida e’tibor qaratilgan bo‘lib, V. V. Davidov va D. B. Elkonin tomonidan ishlab chiqilgan rivojlantiruvchi ta’lim 
nazariyasi boshlang‘ich ta’limda fikrlashni rivojlantirishning muhim konseptual asosi hisoblanadi. Ushbu olimlar 
o‘quvchilarning nazariy tafakkurini shakllantirish uchun ta’lim jarayonida muammoli vaziyatlar yaratish hamda 
mustaqil izlanishga yo‘naltirilgan topshiriqlardan foydalanish zarurligini asoslab berganlar.

N. F. Talizina o‘z tadqiqotlarida aqliy harakatlarni bosqichma-bosqich shakllantirish nazariyasini ilgari surib, 
o‘quvchilarning fikrlash faoliyatini ongli ravishda boshqarish imkoniyatlarini yoritib bergan. Ushbu qarashlar 
boshlang‘ich sinf o‘quvchilarida tanqidiy fikrlashni tizimli va rejalashtirilgan holda shakllantirish mumkinligini 
ko‘rsatadi.

O‘zbekiston pedagog olimlari tomonidan olib borilgan ilmiy tadqiqotlarda ham tanqidiy fikrlash muammosi 
dolzarb yo‘nalish sifatida talqin etiladi. Jumladan, N. A. Muslimov o‘z ilmiy ishlarida kompetensiyaviy yondashuv 
asosida ta’lim jarayonini tashkil etish orqali o‘quvchilarning mustaqil va tanqidiy fikrlashini rivojlantirish masalala-
rini yoritgan. 

B. X. Xodjayev va Sh. Sharipovlar ta’limda innovatsion va interfaol metodlardan foydalanish o‘quvchilarning 
bilish faolligini oshirishi hamda tanqidiy fikrlashni shakllantirishga xizmat qilishini ilmiy jihatdan asoslab 
berganlar. R. Jo‘rayev va M. Ochilovlarning tadqiqotlarida boshlang‘ich ta’lim mazmunini modernizatsiya qilish, 
o‘qitish metodlarini yangilash orqali o‘quvchilarning tafakkurini rivojlantirish masalalari keng yoritilgan. Ushbu 
tadqiqotlarda dars jarayonini o‘quvchi markazli tashkil etish, muammoli topshiriqlar va interfaol metodlardan 
foydalanish tanqidiy fikrlashni rivojlantirishning samarali omillari sifatida ko‘rsatib o‘tiladi.

Metodik adabiyotlarda boshlang‘ich sinf fanlari, xususan, ona tili, o‘qish savodxonligi, matematika va 
atrof-muhitni o‘rganish darslarida tanqidiy fikrlash elementlarini shakllantirish imkoniyatlari keng tahlil qilingan. 
O‘qish darslarida matn ustida ishlash, mazmunni tahlil qilish, qahramonlarning xatti-harakatini baholash va 
ularga nisbatan munosabat bildirishga qaratilgan topshiriqlar o‘quvchilarning tanqidiy fikrlashini rivojlantirishda 
muhim ahamiyatga ega ekani ta’kidlanadi. Matematika darslarida esa masalalarni turli usullar bilan yechish, 
mantiqiy topshiriqlarni bajarish hamda natijalarni taqqoslash orqali o‘quvchilarning tahliliy fikrlashi rivojlantiri
lishi ko‘rsatib berilgan.

Xorijiy ilmiy manbalarda boshlang‘ich ta’limda tanqidiy fikrlashni rivojlantirish bo‘yicha olib borilgan 
tadqiqotlarda loyiha asosida o‘qitish, muammoli ta’lim, hamkorlikda o‘rganish va refleksiya metodlari eng sama-
rali usullar sifatida e’tirof etiladi. Ushbu tadqiqotlar natijalari tanqidiy fikrlashni shakllantirish uzluksiz va tizimli 
jarayon ekanini, u o‘quvchilarning yosh xususiyatlarini hisobga olgan holda bosqichma-bosqich amalga oshi-
rilishi zarurligini ko‘rsatadi. Umuman olganda, mavzuga oid adabiyotlar tahlili shuni ko‘rsatadiki, boshlang‘ich 
sinf o‘quvchilarida tanqidiy fikrlashni shakllantirish masalasi nazariy jihatdan yetarlicha o‘rganilgan bo‘lsa-da, 

uni amaliyotda samarali joriy etish, aniq fan va mavzular kesimida metodik tavsiyalar ishlab chiqish hamda 
o‘qituvchilarning kasbiy tayyorgarligini oshirish masalalari hanuz dolzarb bo‘lib qolmoqda. Shu sababli mazkur 
mavzu bo‘yicha olib boriladigan tadqiqotlar mavjud ilmiy qarashlarni umumlashtirish, ularni boshlang‘ich ta’lim 
amaliyotiga moslashtirish va yangi pedagogik yondashuvlarni ishlab chiqish nuqtayi nazaridan katta ilmiy-
amaliy ahamiyatga ega hisoblanadi.

TADQIQOT METODOLOGIYASI
Mazkur tadqiqot “Boshlang‘ich sinf o‘quvchilarida tanqidiy fikrlashni shakllantirish” mavzusiga bag‘ish-

lanib, unda boshlang‘ich ta’lim jarayonida o‘quvchilarning tanqidiy fikrlash ko‘nikmalarini rivojlantirishning 
nazariy asoslari va amaliy mexanizmlarini aniqlash maqsad qilib qo‘yildi. Tadqiqot metodologiyasi mavzuning 
mohiyatidan kelib chiqib, pedagogik jarayonni tizimli, izchil va ilmiy asoslangan holda o‘rganishga yo‘naltirildi. 
Tadqiqot davomida tanqidiy fikrlashni shakllantirishga doir ilmiy-pedagogik qarashlar, boshlang‘ich ta’lim amali-
yoti hamda zamonaviy ta’lim texnologiyalarining o‘zaro uyg‘unligi ta’minlandi. Tadqiqotning metodologik asosini 
shaxsga yo‘naltirilgan ta’lim, kompetensiyaviy yondashuv, faoliyatga asoslangan yondashuv hamda rivojlanti-
ruvchi ta’lim nazariyalari tashkil etadi. Shaxsga yo‘naltirilgan ta’lim yondashuvi boshlang‘ich sinf o‘quvchisini 
ta’lim jarayonining faol ishtirokchisi sifatida ko‘rib, uning individual psixologik xususiyatlari, qiziqishlari va bilish 
ehtiyojlarini hisobga olishni nazarda tutadi. Kompetensiyaviy yondashuv esa o‘quvchilarda tanqidiy fikrlashni 
asosiy tayanch kompetensiyalardan biri sifatida shakllantirishga qaratilib, bilim, ko‘nikma va malakalarning 
amaliy faoliyatda namoyon bo‘lishini ta’minlashga xizmat qiladi. Faoliyatga asoslangan yondashuv orqali o‘quv
chilarning bilish faoliyati faollashtirilib, muammoli vaziyatlar asosida fikrlash jarayoni rivojlantiriladi. Rivojlanti-
ruvchi ta’lim nazariyasi esa boshlang‘ich sinf o‘quvchilarining intellektual imkoniyatlarini bosqichma-bosqich 
oshirishga yo‘naltirilgan bo‘lib, tanqidiy fikrlashni shakllantirishda muhim metodologik asos bo‘lib xizmat qiladi.

Tadqiqot jarayonida umumilmiy metodlardan tahlil va sintez, taqqoslash, umumlashtirish, tizimlashtirish, 
induksiya va deduksiya metodlaridan foydalanildi. Ushbu metodlar yordamida tanqidiy fikrlash tushunchasi-
ning mazmun-mohiyati, uning boshlang‘ich ta’limdagi o‘rni va ahamiyati, shuningdek, turli olimlarning mazkur 
masalaga oid qarashlari tahlil qilindi. Ilmiy adabiyotlar va normativ-huquqiy hujjatlar o‘rganilib, boshlang‘ich 
ta’limda tanqidiy fikrlashni shakllantirishga doir nazariy xulosalar ishlab chiqildi. Tadqiqotda maxsus pedagogik 
metodlar ham keng qo‘llanildi. Kuzatish metodi orqali boshlang‘ich sinf o‘quvchilarining dars jarayonidagi fikrlash 
faolligi, savol berish darajasi, muammoli topshiriqlarga munosabati va mustaqil xulosa chiqarish ko‘nikmalari 
o‘rganildi. Suhbat metodi yordamida boshlang‘ich sinf o‘qituvchilarining tanqidiy fikrlashni shakllantirish borasi-
dagi tajribasi, qo‘llayotgan metodlari va duch kelayotgan muammolari aniqlashtirildi. So‘rovnoma metodi orqali 
o‘qituvchilarning tanqidiy fikrlashni rivojlantirishga doir metodik tayyorgarlik darajasi tahlil qilindi. Tadqiqotning 
muhim tarkibiy qismi bo‘lgan pedagogik tajriba-sinov ishlari boshlang‘ich sinf o‘quvchilarida tanqidiy fikrlashni 
shakllantirish samaradorligini aniqlashga yo‘naltirildi.

TAHLIL VA NATIJALAR
Tadqiqot jarayonida boshlang‘ich sinf o‘quvchilarida tanqidiy fikrlashni shakllantirishga qaratilgan metod 

va usullarning samaradorligi tahlil qilindi. Tajriba-sinov ishlari davomida dars jarayonida interfaol metodlar, 
muammoli topshiriqlar hamda savol-javobga asoslangan mashg‘ulotlardan foydalanildi. Kuzatishlar shuni 
ko‘rsatdiki, bunday yondashuvlar o‘quvchilarning darsdagi faolligini oshirib, ularning mustaqil fikr bildirishga 
bo‘lgan qiziqishini kuchaytirdi. Olingan natijalarga ko‘ra, tajriba jarayonida ishtirok etgan o‘quvchilarda tahlil 
qilish, taqqoslash va xulosa chiqarish ko‘nikmalari sezilarli darajada rivojlandi. O‘quvchilar savollarga aniq 
va asosli javob berishga, o‘z fikrini erkin ifodalashga intila boshladilar. Ayniqsa, muammoli vaziyatlar asosida 
tashkil etilgan topshiriqlar o‘quvchilarning tanqidiy fikrlash faolligini oshirishda samarali bo‘ldi. Umuman olganda, 
tadqiqot natijalari boshlang‘ich sinf o‘quvchilarida tanqidiy fikrlashni shakllantirish jarayonida interfaol metod-
lardan foydalanish ta’lim samaradorligini oshirishini ko‘rsatdi. Bu esa mazkur mavzu bo‘yicha olib borilgan 
tadqiqotning amaliy ahamiyatga ega ekanligini tasdiqlaydi.

XULOSA VA TAKLIFLAR
Tadqiqot natijalari shuni ko‘rsatdiki, boshlang‘ich sinf o‘quvchilarida tanqidiy fikrlashni shakllantirish mumkin 

bo‘lib, bu jarayon interfaol metodlar, muammoli topshiriqlar hamda o‘quvchilarning faol ishtirokiga asoslangan 
dars mashg‘ulotlari orqali samarali amalga oshiriladi. Kuzatish va tajriba-sinov ishlari davomida o‘quvchilarda 
tahlil qilish, taqqoslash, xulosa chiqarish hamda o‘z fikrini asoslash ko‘nikmalari sezilarli darajada rivojlandi. 
Bu esa tanqidiy fikrlashni shakllantirishda qo‘llanilgan metodik yondashuvlarning samarali va muvaffaqiyatli 
ekanligini ko‘rsatadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

